
Yu redi blong facem El Niño mo La Niña? 
Tanem ol infomesen blong klaemet i go 
long ol aksen blong mekem yumi redi!

Ol aelan blong Vanuatu oli save facem ol longfala drae taem mo ren we i kamaot long El Niño mo La Niña. Ol kondisen ia wetem ol bigfala event olsem saeklon i save gat ol nogud impak long wota 
wetem kakai, ol infrastrakja (olsem haos mo ol rod), laef mo helt blong yumi. Be komuniti blong yu i save usum ol infomesen blong klaemet long VMGD o ofis blong Meteo blong mekem yu redi.

Hemia i posisen blong ol klaod antap long skae (klaod nasara) long wan taem blong El Niño. Long wan taem 
blong El Niño, ol tred win oli no strong mekem se wom pool i muv i go long is, mo klaod nasara i muv wetem i go 
longwe long Vanuatu. El Niño i gat bigfala influence long laef blong yumi long sisen blong ren. Hemi minim se 
bae i no gat tumas ren mo samtaem bae kakai ino inaf. El Niño wetem ol impak blong hem i save stap kasem wan 
yia o i save bitim bifo ol samting oli kam back long nomol. Be El Niño i save stap long taem.

Hemia hemi ples blong klaod nasara long wan taem blong La Niña. Long wan taem blong La Niña, ol tred win oli 
kam moa strong mo klaod nasara hemi save muv i go long saotwes, samtaem i karem fulap ren bitim nomol i kam 
long Vanuatu. Long taem blong La Niña, bae i save gat hevi ren, graon i save foldaon mo wota i save fulap long ol 
ples. Hemia i save mekem rod i fulap long wota, spoilem ol infrastrakja mo mekem ol kakai long karen oIi nogud.


